
S.N. Cillín Liath
[image: image1.png]



Máistir Gaoithe, Cill Áirne, Co. Chíarraí

www.cillinliath.ie


066-9474474 / 087-0573017 

cillinliathns@gmail.com
Plean Scoile 
Gaeilge

Réamhráiteas:

Cuireadh an plean seo le chéile le linn na bliana 2012-2013. Tá an Ghaeilge tábhachtach mar ábhar scoile. Teanga bheo cumarsáide í an Ghaeilge. Is cuid d’ár n-oidhreacht í. Cuireann foghlaim na Gaeilge ar chumas an pháiste teangmháil a dhéanamh leis an gcultúr Gaelach mar go bhfuil an teanga agus an cultúr fite fuaite le chéile.  Nuair a cuireadh an plean le chéile bhí foireann na scoile ar fad páirteach sa phróiseas. Seána Ní Chuain a chuir comheagar agus comhordú ar an bplean. Deineadh athbhreithniú ar an bplean Gaeilge seo i Mí Feabhra 2017. Bhí Elaine Seoigh, Sarah Ní Dhiollúin, Karyna Ní Chorcaire agus Maeve Ní Dhuinnín pairteach san athbhreithniú sin.
Bunchúiseanna:

Is scoil Ghaeltachta í Scoil S.N. Cillín Liath.  ‘Sí an Ghaeilge teanga theagaisc agus chaidrimh na scoile.  Is trí mheán na Gaeilge a bhíonn an chumarsáid ar siúl ar feadh an lae.  Mar sin féin tá gá le béim a chur ar Ghaeilge chumarsáideach na bpáistí faoi mar atá molta sna Curaclam Teanga na Bunscoile.  Díríodh aire na múinteoirí ar an nGaeilge mar gheall ar go bhfuil Féinmheastóireacht scoile i leith na Gaeilge idir lámha againn. Rinne foireann na scoile cinneadh go gcuirfí lenár bPlean Scoile don Ghaeilge leis na prionsabail atá rianaithe sa Stráitéis Litearthachta agus Uimhearthachta a chur i gcrích agus le comhthuiscint agus leanúnachas a chothú tríd na scoile. Is cuid lárnach den Phlean Uile Scoile é an Plean Gaeilge.

Tá trí scoil Gaeltachta i gceantar Uíbh Ráthaigh. Tháinig príomhoidí agus fóirne scoile na scoileanna seo le chéile ar an 24ú Bealtaine 2013 chun na féidearthachtaí a bhaineann le teagasc na Gaeilge a phlé. Fuaireamar tacaíocht ó chomhairleoir Gaeilge de chuid an PDST chun an obair seo a dhéanamh.
An plean i gcomhthéacs na scoile seo:

a) Comhthéacs na Scoile
Is scoil bheag tuaithe í Scoil S.N. Cillín Liath suite i nGaeltacht Uibh Ráthaigh. Tá triúr múinteoir ranga sa scoil i suíomh ilrangach. Tá múinteoir feabhais againn. Tá cúntóir teanga sa scoil chun cúnamh agus tacaíocht a thabhairt do na páistí agus do na múinteoirí maidir le dul chun cinn a dhéanamh sa Ghaeilge. Sí an Ghaeilge teanga cumarsáide na scoile. Teastaíonn uainn bród sa teanga agus sa chultúr Gaelach a chothú ‘sna páistí. Is é an fís atá againn sa scoil seo don Ghaeilge ná go bhfoghlaimeoidh na páistí an Ghaeilge go héifeachtach agus le taitneamh agus mar thoradh ar seo go mbeidh siad in ann an Ghaeilge a úsáid go cumarsáideach. Tá dúshlán faoi leith againn sa scoil seo toisc nach í an Ghaeilge príomh-theanga cumarsáide nó máthair teanga na bpáistí taobh amuigh den scoil. Chomh maith leis sin, níl cuid de na tuismitheoirí muiníneach ó thaobh Gaeilge labhartha de. Uaireanta tagann páistí chugainn ó chúlra idirnáisiúnta, cuireann seo leis an dúshláin. Is do gach duine a bhfuil baint acu leis an scoil an Plean Gaeilge ach ar ndóigh tá tábhacht ar leith ag baint le dearcadh agus meoin na dtuismitheoirí. Tá fógraí Gaeilge ar fud na scoile le atmaisféar agus íomhá Ghaelach a chruthú. Tugtar le tuiscint do choistí poiblí go bhfuil a gcomhoibriú tábhachtach le caomhnú agus leathnú na Gaeilge sa gceantar. Tugann foireann na scoile gach tacaíocht gur féidir leo chun an teanga a chur chun cinn. Mar atá ráite níl mórán Gaeilge á labhairt sa cheantar i láthair na huaire agus ba mhaith le pobal na scoile na páistí a spreagadh agus a ghríosadh chun an teanga a labhairt go sóisialta taobh amuigh de gheataí na scoile. Ag fágáil Rang 6 i S.N. Cillin Liath ba mhaith linn go mbeadh meas agus dearcadh dearfach ag na páistí ar an dteanga agus go mbeidh siad in ann cumarsáid shimplí a dhéanamh trí Ghaeilge.
b) Sí an fhealsúnacht atá againn ná:
· tuiscint agus meas ar an teanga agus an cultúr Gaelach a chothú ‘sna páistí

· bród as a n-oidhreacht a spreagadh ‘sna páistí

· timpeallacht dhearfach a dhéanfaidh cúram de riachtanaisí an pháiste aonair a chur ar fáil

· tuiscint agus meas ar luachanna cultúrtha, mórálta, sóisialta agus spioradálta an bhaile agus an phobail a chothú

· féinmheas agus féinluach a chothú i ngach aon páiste agus meas ar chearta agus ar chreideamh dhaoine eile a chur ina luí ar na páistí

· cumas cruthaitheach an pháiste aonair a fhorbairt

· a chinntiú go sroicheann gach páiste an caighdeán oideachasúil is dual dó

· spiorad na hacmhainne agus na féinmhuiníne a chothú ‘sna páistí ionas go mbeidh siad freagrach mar bhaill den tsochaí

c) Tumoideachas
Is é an tumoideachas an córas oideachais a chuirtear i bhfeidhm i S.N. Cillín Liath. Ciallaíonn sé seo go dtumtar na páistí go hiomlán sa Ghaeilge nuair a thagann siad isteach sna Naíonáin Shóisir. ‘Sí an Ghaeilge amháin a labhraíonn an múinteoir leis na páistí ón gcéad lá ar scoil. Tá sealbhú na teanga an-tábhachtach do thodhchaí an pháiste sa scoil agus nuair a thumtar go hiomlán sa Ghaeilge iad sea is túisce a bhaintear amach líofacht teanga. 
Tá an tumoideachas iomlán aitheanta ar fud an domhain mar an córas is éifeachtaí chun an dara teanga a mhúineadh / a shealbhú i suíomh scolaíochta.i 
Tá cinneadh déanta ag Bord Bainistíochta S.N. Cillín Liath gur Gaeilge amháin a labhraítear le Naíonáin Shóisir agus gur i Rang na Naíonán Sinsir a thosaítear ar mhúineadh an Bhéarla. 

Ón gcéad lá cloiseann an páiste Gaeilge timpeall air/ uirthi, agus ansin trí spreagadh na timpeallachta agus stiúir an mhúinteora tagann siad ar thuiscint teanga. Bíonn tréimhse thostach ann nuair a thuigeann siad a bhfuil á rá leo ach nach dtáirgeann siad féin an teanga. De réir a chéile agus de réir mar a bhíonn gá acu léi, forbraíonn an teanga, ainmfhocail i saol an pháiste ar dtús, frásaí beaga nó gur féidir leo bheith ag cumarsáid as Gaeilge. Faoi dheireadh na Naíonán Sóisir bheifí ag súil gur i nGaeilge amháin a mbeadh na gasúir ag cumarsáid leis an múinteoir agus tús maith curtha acu le cumarsáid eatarthu féin trí mheán na Gaeilge. 

Tógtar ar an dul chun cinn seo i rang na Naíonán Sinsir áit a mbítear ag súil le Gaeilge don chuid is mó. Is sa chlós a thagann an dúshlán is mó ó thaobh na Naíonán Sinsir de. 

Faoi Rang 1 i S. N. Cillín Liath bítear ag súil gurb í an Ghaeilge an teanga a bhíonn in úsáid ag na páistí an t-am ar fad ach amháin le linn an ranga Béarla. 

Tuigeann na páistí gurb í an Ghaeilge teanga chumarsáide na scoile agus gurb í an Ghaeilge an teanga a labhraíonn an múinteoir i gcónaí. 
Aidhmeanna:

Is iad na h-aidhmeanna atá againn ná:

· úsáid na Gaeilge mar theanga chumarsáideach a chur chun cinn

· caint nádúrtha Uíbh Ráthaigh a chur chun cinn agus cur le líofacht, cruinneas cainte agus foghraíochta, agus le saibhreas teanga na bpáistí

· spéis sa Ghaeilge a chothú

· dearcadh dearfach i leith na Gaeilge a chothú

· meas agus bród i gcultúr na Gaeltachta a spreagadh

· go mbainfeadh na páistí sásamh as an nGaeilge mar ábhar Churaclam

· feasacht teanga – aire agus tuiscint na bpáistí a dhíriú ar an nGaeilge, ar phátrúin éagsúla taobh istigh den Ghaeilge fhéin agus ar na cosúlachtaí agus ar na difríochtaí atá idir an Ghaeilge agus an Béarla agus idir an Ghaeilge agus teangacha eile

· na páistí a threorú le smaoineamh níos doimhne a dhéanamh ar an nGaeilge mar a labhraítear go nádúrtha, díriú ar fhocail iasachta ó theangacha eile agus ar na hathrúithe a thagann orthu sa nGaeilge, díriú ar sheanfhocail agus ar shamhlacha 

· feasacht chultúir a chothú – eolas ar oidhreacht Uibh Ráthaigh agus na hÉireann, ar chluichí Gaelacha, ar cheol, ar amhránaíocht ar an sean-nós, ar dhamhsaí agus ar an traidisiún béil, agallaimh bheirte  agus ar an litríocht

· éisteacht, labhairt, léitheoireacht agus scríbhneoireacht a fhorbairt ar bhealach comhtháite

· labhairt na Gaeilge a chur chun cinn i dtimpeallacht na scoile mar theanga bheo chumarsáide

· sásamh a bhaint as foghlaim na Gaeilge

· cumas éisteachta agus labhartha na bpáistí a fhorbairt agus a muinín chun an Ghaeilge a úsáid a chothú.
· go mbeidh fonn ar na páistí  a gcuid Gaeilge a úsáid agus a chur chun cinn 

· go gcuirfimid leis na háiseanna sa scoil go rialta chun freastal ar riachtanaisí teanga na bpáistí.

Cur Chuige Cumarsáideach:
Leagtar béim ar chumarsáid sa churaclam. Is tríd an gcur chuige cumarsáideach a mhúintear ceachtanna foirmiúla na Gaeilge. Is iad príomhghnéithe an cur chuige cumarsáideach ná diriú ar riachtanaisí teanga na bpaistí agus a chinntiú go bhfuil baint ag na topaicí/teanga atá roghnaithe le saol an pháiste. Sa tslí seo is féidir leis an bpáiste a bheith gníomhach san fhoghlaim. Caithfidh an páiste an teanga a úsáid chun í a fhoghlaim go héifeachtach. Mar sin tá cumarsáid mar sprioc le gach ceacht Gaeilge agus déantar iarracht na ceithre snáitheanna a bheith comhtháite lena chéile a oiread agus is féidir.

Sa structúr don cheacht roinntear é ar thrí thréimhse

An treimhse reamhcumarsáide

An treimhse cumarsáide

An treimhse iarcumarsáide

Ba chóir béim a leagadh ar fhoghlaim foclóra agus ionchur teanga sa tréimhse réamhchumarsáide, ar úsáid an teanga sa tréimhse cumarsáide (comhrá, rólghlacadh, cluichí teanga &rl) agus ar dhaingniú agus ar cheartú sa tréimhse iarchumarsáide.
Réamhchumarsáid

Is sa tréimhse seo a spreagann an múinteoir spéis na bpáistí san ábhar nó sa topaic le ceisteanna agus le comhrá ginearálta, nó is féidir tasc beag a dhéanamh nó cluiche a imirt. Úsáideann na páistí an teanga atá acu chun ceist a chur agus freagraí a thabhairt, chun eolas a lorg ón múinteoir agus a thabhairt dó / di. Éilíonn an múinteoir an teanga agus eiseamláirí na bhfeidhmeanna teanga a bheidh ag teastáil ó na páistí don tasc a bheidh le déanamh. Muna bhfuil an teanga ar eolas ag an rang múineann an múinteoir an foclóir agus na frásaí nua ag úsáid raon de na modhanna múinte. Tugann an múinteoir deis do na páistí an teanga atá foghlamtha cheana a úsáid i gcomhthéascanna difriúla. (Sa tréimhse seo tá spreagadh, múscailt suime, ionchur teanga, aithris agus athrá, cleachtadh, cluichí gramadaí agus gníomhaíochtaí faoi threoir).

Cumarsáid

Cabhróidh an tréimhse seo leis na páistí an teanga a shealbhú trína húsáid. Bíonn deis ag na páistí an teanga a d’fhoghlaim siad a úsáid chun tasc éigin a chur i gcrích nó chun ról a ghlacadh i suíomh faoi leith. Bíonn saoirse ag an bpáiste anseo an teanga a úsáid go cruthaitheach, ach bíonn an tasc nó an suíomh faoi threoir an mhúinteora chun go mbeidh ceangal leis an ullmhúcháin a rinneadh ag tús an cheachta. Bíonn cluichí cumarsáide, sceitsí agus drámaíocht ar siúl. Déanann an múinteoir iarracht idirghníomhú sóisialta a eagrú i rith gach ceachta chun go mbeidh seans ag na páistí úsáid  a bhaint as an teanga gach lá. Bíonn seans ag na páistí oibriú lena chéile ina mbeirteanna nó ina ngrúpaí agus an múinteoir mar chomhairleoir, ag éisteacht agus ag tógáil nótaí den teanga atá fós lag. Tá an bhéim sa treimhse seo ar bhrí na teanga agus ar an teachtaireacht. (Sa tréimhse seo tá tascanna le déanamh, cluichí cumarsáide, rólanna i suímh réalaíocha agus insamhlaithe, idirghníomhú sóisialta, drámaíocht, sceitsí, seiftiú, plé díospóireacht agus saorúsáid na teanga).
Iarchumarsáid

Cinntíonn an múinteoir go dtuigeann an páiste an teanga nua agus go bhfuil sé / sí in ann forleathnú a dhéanamh uirthi go suíomh eile le gníomhaíochtaí iarchumarsáide.
Sna bunranganna téann an múinteoir siar ar an teanga a bhí lag i bhfoirm aithrise, athrá agus cleachtaí gramadaí arís. 

Sna hárdranganna beidh gá le cleachtadh arís nó le traschur na teanga a múineadh sa cheacht go dtí tasc nó gníomhaíocht eile.

(Sa tréimhse seo tá féachaint siar, cleachtaí gramadaí, anailís na teanga, traschur eolais go tascanna eile, cluichí breise agus féachaint ar aghaidh).

Feidhmeanna Teanga:
Is iad na feidhmeanna teanga croílár an Churaclaim Ghaeilge agus beidh siad le comhlíonadh i ngach gné den chumarsáide pé acu ag éisteacht, ag labhairt, ag léamh, nó ag scríobh nó ag úsáid na Gaeilge ar fud na scoile atá an pháiste. Is é atá i gceist le feidhmeanna teanga ná úsáid na teanga chun cuspóir cumarsáide a bhaint amach.Tá leanúnachas, fás, dul chun cinn, saibhriú agus forbairt ar na feidhmeanna teanga ó na Naíonáin Bheaga suas go Rang a 6. Mar go bhfuil Séideán Sí in úsáid againn sa scoil beimíd ag baint úsáid as na feidhmeanna teanga/eiseamlairí sa phacáiste comhtháite sin chomh maith le eiseamláirí teanga eile a thagann chun tosaigh ón gCuraclam agus ó riachtanaisí na bpáistí i mbun cumarsáide sa seomra ranga. Bíonn liosta d’eisleamáirí/samplaí na bhfeidhmeanna teanga i ngach seomra ranga. Seo é an gréille (Aguisín 1) 
Táimid chun an gréille seo a úsáid mar thacaíocht agus treoir don bhfoghlaim agus don teagaisc sa scoil. Cuireadh na heiseamláirí in oiriúint do riachtanaisí teanga na bpáistí. Is féidir cur leis an liosta seo nuair atá nathanna á fhoghlaim. 
Usáidtear na heiseamláirí teanga go neamhfhoirmiúil i rith an lae chun iad a chur i gcomhthéacs réalaíoch sa rang agus chun iad a dhaingniú. 

An Ghaeilge i gclós na scoile:

Is sa chlós a bhíonn deis ag na páistí a gcuid Gaeilge a úsáid go nádúrtha agus mar sin tá tréan iarracht á dhéanamh againn chun a chinntiú go bhfuil an Ghaeilge acu chun seo a dhéanamh. Baineann cluichí go mór le forbairt shóisialta an pháiste. Tá nós againn sa scoil cluichí a bheith tarraingthe agus eagraithe sa chlós chun cabhrú leo. Múintear conas na cluichí a imirt i nGaeilge roimh ré. Pioctar cluiche amháin in aghaidh na seachtaine agus caithfear an ‘Cluiche na Seachtaine’ sin a imirt ag am sosa. Múintear an Gaeilge neamh-fhoirmiúl atá ag teastáil freisin chun caidreamh a dhéanamh sa chlós. Tá idir dhúshlán agus deiseanna againn sa chomhthéacs seo. Ceann do na hacmhainní is mó atá ann ná clós na scoile.

Toisc go bhfuil sé mar sprioc againn deis a chur ar fáil do pháistí saol scoile iomlán a chaitheamh trí Ghaeilge tá polasaí láidir scoile i leith labhairt na Gaeilge againn ina bhfuil tagairt déanta don chlós. (Féach Aguisín 2 – Polasaí Gaeilge). Ní hé amháin go bhfuil cúraimí féitheoireachta ar an múinteoir sa chlós ach tá cúraimí dochta teanga chomh maith. Bíonn na múinteoirí ag éisteacht de shíor agus ag tabhairt aird ar an teanga atá in úsáid agus atá de dhíth ar na páistí. Déanann an múinteoir múnlú ar an teanga go dearfach ar na héilimh áirithe a thagann chun cinn. Baintear úsáid as Spreag an Ghaeilge le Spraoi, Lámha in Áirde srl. chun tacú le chur chun cinn na Gaeilge sa chlós. (Féach Aguisín 3 – Clós na Scoile)
Ag am sosa, scríobhann an múinteoir sa chlós ainmneacha na páistí agus faigheann an rang is fearr réalt agus faigheann an rang is fearr duais ar an Aoine. Pioctar Gaeilgeoir na Seachtaine ar an Aoine chomh maith.
Snáthanna an Churaclaim:

Teanga ó Bhéal
Tá an-thábhacht ag baint le héisteacht i sealbhú na teanga. Bíonn na páistí ag éisteacht leis an teanga go neamhfhoirmiúil sa rang nuair a bhíonn an múinteoir ag bainistiú ranga. Tá sé fíor thábhachtach an teanga a úsáid go neamhfhoirmiúil i gnáth chúrsaí an lae chun an Ghaeilge a chur chun cinn. Cuirtear béim ar scil na h-éisteachta i rith an cheachta chomh maith le éisteacht go foirmiúil Caithfidh fáth a bheith i gcónaí leis an éisteacht agus is minic a bhíonn an t-ionchar teanga sna gníomhaíochtaí éisteachta ag leibhéal níos airde na cumas cainte an pháiste. Foghlaimíonn an páiste conas éisteacht go gníomhach, is é sin léiríonn an páiste go dtuigeann siad an chaint trí ghníomh a dhéanamh. Is féidir leis an múinteoir aire an pháiste a dhíriú ar ghnéithe áirithe den ábhar éisteachta agus ansin gríosann siad an pháiste chun tuiscint a léiriú ar bhealaí éagsúla, cur i gcás pictiúr a tharraingt nó treoracha a leanúint. De réir a chéile leiríonn an páiste a thuiscint tríd an gcaint.Tá béim láidir ar éisteacht sa scoil seo. Ní gá go dtuigfeadh an páiste gach focal i gcónaí ach uaireanta tuigeann siad cuid mhaith de bhrí na cainte sin ón gcomhtheacs. (Aguisín 4 – Snáithe Gaeilge) 
Tá sé mar aidhm againn go mbeidh caighdeán mhaith Gaeilge labhartha ag na páistí agus iad ag fágáil Rang 6. Déanfar na scileanna eile, go háirithe éisteacht a chomhthathú le labhairt i dtascanna agus i ngníomhaíochtaí a mbeidh cuspóir cinnte leo. Tá béim sa scoil seo ar labhairt na Gaeilge. Ba mhaith linn go mbeidh na páistí in ann labhairt go simplí faoi na topaicí a bhfuil suim acu iontu agus go mbeidh siad in ann caidreamh bunúsach sóisialta a dhéanamh. Tugann an fhoireann deiseanna foghlama do na páistí i gcónaí ionas go mbeidh siad in ann cumarsáid labhartha a dhéanamh go rialta chun an teanga a fhobhairt. Mar sin spreagtar na páistí chun an Ghaeilge a úsáid go neamhfhoirmiúil chomh minic agus gur féidir i rith an lae agus chun labhairt go foirmiúil nuair atá rang ar siúl.
Cé gur scoil gaeltachta í an scoil seo níl Gaeilge á labhairt go forleathan sa cheantar agus is í an Bhéarla an chéad teanga atá ag na páistí ag teacht ar scoil. Mar sin tá dúshlán anseo againn mar fhoireann na páistí a spreagadh an Ghaeilge mar theanga labhartha a úsáid i gcomhthéacsanna réalaíocha sa seomra ranga. (Aguisín 4 – Snáithe Gaeilge)
Léitheóireacht

Tús na Litearthachta 

Déantar na scileanna réamhléitheoireachta, réamhscríbhneoireachta agus scileanna réamh-mhata go hiomlán trí Ghaeilge i rang na Naíonán Sóisear. Tarlaíonn go leor trasnaíl ó theanga go teanga anseo agus baintear amach spriocanna an dá theanga (Béarla agus Gaeilge) ag an leibhéal seo mar atá leagtha amach ag an gcuraclam bunscoile athbhreithnithe. 

De réir an taighde idirnáisiúnta moltar tús a chur le léitheoireacht i T1 na scoile. Is mar sin a déantar i Scoil Neasáin é. 

I rang na Naíonán Sinsir tosaítear ar an léitheoireacht don chéad uair. Is sa Ghaeilge a thosaítear ar an léitheoireacht. I ndiaidh na Nollag i rang na Naíonán Sinsir a thosaítear ar leitheoireacht an Bhéarla, déantar réamhscileanna na léitheoireachta sa Bhéarla a threisiú ag an am seo, déantar foghraíocht, réamhscríbhneoireacht, agus obair ó bhéal le rang na Naíonán Sinsir. 

Ó Rang 1 go Rang a 6 tógtar ar obair na naíonáin. 

Bíonn tréimhse áirithe i Rang 1 agus 2 a mbíonn próifíl inniúlachta an ranga taobh thiar den phroifíl lena mbeifí ag súil léi ach tagann sin ina cheart i ranganna 3 agus 4. Tarlaíonn seo le litriú níos mó ná leis an léitheoireacht agus cuirtear tuismitheoirí ar a eolas maidir le bealaí inar féidir leo cuidiú lena bpáistí má cheapann an scoil gur gá. 
Aithnítear an tábhacht a bhaineann le bunús mhaith a bheith faoi cumas éisteachta agus labhartha an pháiste mar bhunús don litearthacht. Is iad a bheidh mar bhunchloch don litearthachta a bheidh ag fás agus ag forbairt roimh aon cheachtanna foirmiúla léitheoireachta agus scríbhneoireachta.
Tosaíonn clár ullmhúcháin don léitheoireacht i ranganna na naíonáin le rannta, cluichí teanga, amhráin, pictiúrleabhair, scéalta, na leabhair mhóra, teanga bhainistíochta ranga agus eile. Cuirtear le seo le prionta sa timpeallacht agus léitheoireacht idirghníomhach. Féachann an múinteoir chuige go mbíonn cuid mhaith ábhair chlóbhuailte sa seomra ranga. Ba mhaith linn deiseanna léitheoireachta éagsúla a sholáthar do na páistí sa scoil seo… léitheoireacht faoi stiúir, léitheoireacht pháirteach, léitheoireacht roinnte, léitheoireacht aonair, taoiléitheoireacht agus tionscnaimh léitheoireachta ilrangach. I ngach rang déantar scileanna léitheoireachta a fhobairt mar a oireann.

Is iad na príomhfháthanna a léann na páistí as Gaeilge ar scoil agus sa bhaile ná mar chuid dá gcuid obair scoile agus chun a saol pearsanta a shaibhriú

Tá leabhair Ré Nua, Soilse, Fás agus Séideán Sí agus a lán ábhair eile (Cleite, leabhair, bileoga) in úsáid againn sa scoil seo.
Tá réimse éagsúla téascanna léitheoireachta in úsáid sa scoil seo. m. sh. Scéalta sna leabhair atá in úsáid (Séidean Sí), scéalta bealoidis, fíorleabhair, scríbhneoireacht an pháiste, dánta, rannta, amhráin, irisí Gaeilge (Breacadh, Foinse srl.), 
Déanfar forbairt ar na stráiteisí litearthachta seo a leanas ag úsáid an pacáiste foghraíochta atá le Seideán Sí agus Fónaic na Gaeilge.

· Coinceapa an phrionta

· Eolas ar an aibítir

· Feasacht i leith chóras fuaimeanna na Gaeilge

· Feasacht siollaí

· Feasacht i leith rím i bhfocail

· Feasacht fóimeimí

· Fogharluach na litreacht

· Stráitéisí aithint focal: nodanna ón gcomhthéacs nó ó réamheolas na bpáistí, eolas ar struchtúir, ar chomhréir agus ar ghramadach na teanga.

Tá na tuismitheoirí ar an eolas faoi cur chuige na scoile ó thaobh tús na léitheoireachta de. Tugtar comhairle dóibh conas tacú lena bpáistí. (Aguisín 4 – Snáithe Gaeilge)
Leabharlann: 

Tá cúinne faoi leith do na leabhair Gaeilge inár Leabharlann Scoile. Tá leabharlann ranga i ngach seomra agus áit ar leith do na leabhair Gaeilge ann. 

Tá réimse leathan leabhar i nGaeilge ar fáil sa scoil scéalta, beatháisnéisí, filíocht, fíricí, leabhair grinn, drámaí simplí, irisí do pháistí, cnuasach e-leathanaigh srl. Déantar freastal ar pháistí le leibhéil éagsúla cumais tríd an rogha leathan leabhar atá ar fáil againn.

Tá leabharlann i gCathair Saidhbhín le roinnt leabhair leabhair Gaeilge ann. 

Uaireanta glacaimíd páirt sa chomórtas ‘Scríobh Leabhar’ i gcomhair le Ionad Oideachais Thrá Lí.

Scríbhnóireacht:
Tarlaíonn an luathscríbhneoireachta i Rang na Naíonáin nuair a dhéanann na páistí cumarsáid trí phictiúir, ag cóipeáil frasaí agus abairtí bunaithe ar na téamaí, nuacht phearsanta, cártaí & rl...
Téann an scríbhneoireacht chun cinn (tús na scríbhnoeireachta foirmiúla) le tascanna scríbhneoireachta m.sh. ailt bunaithe ar nuacht phearsanta, scéalta gearra, tuairiscí simplí, dánta simplí, scríobh faoi phictiúr,ceisteanna faoi scéalta simplí a fhreagairt srl. Mar fhoireann tuigimid go bhfuil gá le cleachtadh i scríbhneoireacht fheidhmiúil agus chruthaitheach agus go bhfuil cleachtadh agus taithí ag teastáil ó na páistí chun scil na scríbhneoireachta a fhobairt go leanúnach comhsheasamhach sa scoil i bproiséas na scríbhneoireachta. Tá gá le seo ionas go mbeidh siad in ann

feabhas a chur ar a n-iarrachtaí.

Beidh Rang 1 agus 2 ag dul i ngleic le próiseas na scríbhneoireachta e.g. pleanáil i bhfoirm pictiúir, áthléamh chun a dheimhniú go bhfuil ciall ag baint leis an méid atá scríofa acu, foilsiú agus cur i láthair do lucht éisteachta éagsúla. 

Déanfar forbairt ar an scríbhneoireacht sa mheán agus sna hardranganna mar shampla, liostaí, nuacht phearsanta, dialann, scéalta, tuairiscí, dánta, litreacha, ríomhphoist, oidis chócaireachta…

Chomh maith le sin beidh tascanna cosúil le achoimire a dhéanamh ar scéal, foirm a líonadh, líonadh bearnaí in amhrán nó dán, deachtú…

Déanfar forbairt ar scileanna agus ar stráitéisí na bpáistí chun gur féidir leo dul i ngleic le próiseas na scríbhneoireachta go neamhspléach. Déanfar seo trí:

· Pleanáil (struchtúrú/ smaointe / tobsmaoineamh / taighde…)

· Dréachtú agus athdhréachtú

· Meastóireacht- athléamh chun brí agus ord (seicheamh) an téacs a fheabhsú.

· Athbhreithniú – athléamh ag díriú ar phoncaíocht, ghramadach agus litriú

· Foilsiú – i bhfoirm leabhar / tionscnamh / ar ríomhaire srl.
· Cur i láthair – obair na bpáistí a chur i láthair do dhaoine eile e.g.  a gcairde, páistí i ranganna eile, tuismitheoirí an pobal áitiúil srl. (Aguisín 4 – Snáithe Gaeilge)
Tá an ghramadach á fhoghlaim de réir a chéile, i gcomhthéacs agus nascaithe leis na h-acmhainní/ teanga atá in úsáid. Bíonn béim i gcónaí ar úsáid agus cumarsáid i bhfoghlaim na gramadaí.
Múintear an ghramadach i gcomhthéacs na scríbhneoireachta. 
Daingnítear na struchtúir ghramadaí ó bhéal. Tá clár gramadaí sa scoil. (Aguisín 5 Gramadach)
Comhtháthú na Snáithe:
Cuirtear béim ar éisteacht agus labhairt mar bhunús don litearacht. Déantar iarracht éisteacht, labhairt, léitheóireacht agus scríbhneoireacht a fhorbairt ar bhealach comhtháite. Is féidir é sin a dhéanamh trí na gníomhaíochtaí atá luaite faoi na snáitheanna san ábhar teagaisc.
Téamaí, Straitéisí agus Modhanna Múinte:

Féach thíos na téamaí:

Mé Féin, Sa Bhaile, An Scoil, Bia, An Teilifís, Siopadóireacht, Caitheamh Aimsire, Éadaí, An Aimsir, Ócáidí Speisíalta

Déantar fó-théamaí bunaithe ar shaol na bpáistí agus topaicí a bhfuil spéis acu iontu a roghnú faoi na deich dtéamaí. 

Bíonn módhanna múinte in úsáid a oireann don téama agus don rang faoi leith agus beidh éagsúlacht sna fó-théamaí i ngach rang. 

Is iad na sé modhanna is éifeachtaí a úsáidtear ná:

· An modh díreach

· Modh na sraithe

· Modh na lánfhreagartha gníomhaí

· An modh closabhartha

· An modh closamhairc

· Modh na ráite

Is iad seo leanas na stráitéisí is coitianta a úsáidtear:

· Agallaimh mar ionchur d’imirt i rólanna

· Cluichí teanga

· Tascanna agus fadhbanna

· Druileanna

· Dramaíocht

· Fiseáin

· Scéalaíocht

· Dánta

· Amhráin

· Seanfhocail

· Plé

Gaeilge Neamhfhoirmiúil – úsáid na Gaeilge i rith an lae:

Úsáidtear an Ghaeilge go neamhfhoirmiúil chomh minic agus is féidir i rith an lae chun tacú le foghlaim fhoirmiúil na feidhmeanna teanga. Tugann úsáid na Gaeilge neamhfhoirmiúil comhthéacs réalaíoch d’úsáid na n-eiseamláirí teanga. Cloisfidh na páistí an Ghaeilge in úsáid mar ghnáth theanga cumarsáide. Úsáidtear nathanna  Gaeilge  sa rang go rialta ag amanta faoi leith m.sh. am rolla, am lóin, ag tús an lae, am dul abhaile, i gcomhair teachtaireachtaí. (Aguisín 6 – Gaeilge Neamhfhoirmiúil). Bíonn bainistiú ranga i nGaeilge i gcónaí. Beimíd ag súil go mbeidh páistí in ann teachtaireacht a thabhairt, cead a iarraidh agus cabhair a lorg go nádúrtha as Gaeilge mar chuid de chaint an lae. Feicfidh na páistí prionta sa timpeallacht i bhfógraí agus cómharthaí. 
 Teicneolaíocht an eolais agus na cumarsáide:
Is féidir teicneolaíocht an eolais agus na cumarsáide a úsáid i múineadh agus i bhfoghlaim na Gaeilge. Tá cleachtadh ag páistí ar an ríomhaire agus is féidir leo an áis seo a úsáid chun cluichí a imirt nó chun teacht ar eolas. Tá suíomhanna idirlín Ghaeilge ar féidir le múinteoirí agus páistí eolas a fháil uathu. Is saoráid fhiúntach é an ríomhaire pearsanta i bpróiseas na scríbhneoireachta. Is féidir é a úsáid mar áis chun píosa scríbhneoireachta a chur in eagar agus a leagan amach go slachtmhar. Tá cláracha bána idirghníomhacha ins na seomraí ranga agus úsáidtear iad i múineadh na teanga. Bíonn múinteoirí i gconaí ag iarraidh TEC a úsáid agus a fhorbairt chun an teanga a chur chun cinn. Úsáidtear feidhmchláracha ar na iPads chun cabhrú le cur i bhfeidhm na snáithe sa Ghaeilge.
Pleanáil Eagraíochta:
Pleanáil an mhúinteora:
Déanann gach múinteoir ranga pleanáil fhadtéarmach agus pleanáil ghearrtéarmach bunaithe ar Churaclam na Bunscoile don Ghaeilge agus ar an bplean seo. Ag deireadh na míosa déanann gach múinteoir cúntas ar an nGaeilge atá múinte agus foghlama ag páistí le linn na míosa.

Déanann na múinteoirí an pleanáil seo.

· Pleanáil fhadtéarmach ……… Plean Bliana/Téarma
· Pleanáil ghearrthéarmach …… Scéim Míosúil
Áiseanna:
Go hiondúil bíonn leabhair ag an múinteoir agus leabhar ag na páistí, chomh maith le dlúthcheirnín, le scéalta, amhráin agus ábhar TEC. Is fiú go mór úsáid a bhaint as áiseanna comhaimseartha chun go mbeidh éagsúlacht sa cheacht agus chun aire na bpáistí a choimeád. Tá fáil ar áiseanna i ngach seomra ranga.Tá liostaí de na háiseanna faoi leith. (Féach Aguisín 8 – Liosta Áiseanna Scoile) Tá súil againn cur leis na háiseanna seo agus an leabharlann a fhorbairt go rialta.
Éagsúlacht Cumais :
Sa scoil seo déanfar iarracht freastal ar éagsulacht cumais na bpáistí trí módhanna múinte, stráitéisi éagsúla agus achmhainni difriúla a úsáid.
Measúnú:
Is próiseas ciorclach é pleanáil, múineadh, foghlaim agus measúnú na Gaeilge. Is gné fhiúntach den phróiséas teagaisc agus foghlama é an measúnú, agus cabhraíonn sé le múinteoirí nuair atá siad ag cur curaclaim Ghaeilge i bhfeidhm agus á phleanáil ar bhonn scoile. Measúnú ar na scileanna cumarsáide éisteacht, labhairt, léitheoireacht agus scríbhneoireacht atá i gceist. 

Beidh uirlisí measúnaithe, idir neamhfhoirmiúil agus foirmiúil in úsáid chun dul chun cinn na bpáistí a mheas: 

· Dírbhreathnú an mhúinteora

· Ceistiú

· Tascanna & trialacha deartha ag an múinteoir

· Trialacha Caighdeánaithe

· Féinmheasúnú

Obair Bhaile:
Tugann na múinteoirí obair bhaile simplí sodhéanta do na páistí. Bíonn an obair bhaile bunaithe ar an méid atá ar siúl sa rang.

Forbairt Fóirne:
Tháinig comhairleoir Gaeilge ón PDST chun na scoile chun tacaíocht a thabhairt do na múinteoirí curaclam Gaeilge na scoile a fhorbairt. (24ú agus 27ú Bealtaine 2013) Téann múinteoir go dtí an Cómhdháil Gaelscoileanna agus Comhdháil Eagraíocht na Scoileanna Gaeltachta go minic nuair a bhíonn sé ar siúl. Úsáideann an fhoireann scoile uaireanta a’ chloig Pháirc an Chrócaigh, chun forbairt fóirne a chur chun cinn agus smaointe a roinnt chun cabhrú le chéile go gairmiúil. Glactar páirt i seimineár agus laethanta inseirbhíse de réir mar is gá, nó mar a eagraítear iad sa cheantar nó in Ionad Oideachais Thrá Lí.
Tuismitheoirí agus an Ghaeilge:
Tá tábhacht faoi leith ag baint le ról na dtuismitheoirí chun cabhrú le hobair na scoile. Is féidir leo dearcadh dearfach don Ghaeilge a chothú sna páistí agus tacaíocht a thabhairt d’obair na scoile agus d’obair an ranga. Mura bhfuil muinín ag na tuismitheoirí as a gcuid Gaeilge féin cuideoidh an scoil a chur ina luí orthu cé chomh tábhachtach is atá dearcadh dearfach. Tá frásaí do thuismitheoirí in Aguisín 9 (Féach Aguisín 9 – Frásaí do Thuismitheoirí)
Comhionannas: 

Beidh deis ag gach páiste sa scoil seo an Ghaeilge a fhoghlaim.
Critéir Rathúlachta: (lena ndéanfar an polasaí a mheas)
· Aiseolas ó mhúinteoirí faoin méid Gaeilge atá in úsáid sa rang/sa scoil

· Aiseolas ó na páistí faoina ndearcadh i leith na Gaeilge – (Taitneamhach? Suimiúil? Éasca?…)

· Atmaisféar Gaelach sa scoil
· Torthaí trialacha, m.sh. litriú, scrúdaithe caighdéanacha
· Aiseolas ó thuismitheoirí
Cur i bhfeidhm an phlean:
Rólanna agus freagracht
Bíonn gach múinteoir freagrach as an bplean a chur i gcrích.
Bíonn sé de dhualgas ar gach múinteoir scéim bliana agus ullumhúcháin gearr- thréimhseach a eagrú de réir na moltaí atá sa phlean iomlán agus de réir an cuid den curaclam a bhaineann lena rang féin.

Spriocdháta leis an bplean a chur i bhfeidhm:

Meán Fómhar 2013
Athbhreithniú

Rólanna agus freagracht:

Beidh foireann na scoile freagrach as seo.
Spriocdháta don athbhreithniú
Pléifear dul chun cinn an phlean go minic. Beidh athbreithniu déanta ar an bplean seo go rialta. Déanfar an chéad athbreithniú foirmeálta eile le linn na scoilbhliana 2017/2018.
Daingniú agus Cumarsáid

Tugadh cóip den plean scoile seo don mBord Bainistíochta chun moltaí a fháil uathu. Tugadh cuireadh do na tuismitheoirí féachaint ar an bplean scoile ar an suíomh idirlíona agus a moltaí/tuairimí a thabhairt dúinn.
Scríobhadh an plean seo ag Seána Ní Chuain, Eistir Bean Mhic Amhlaoibh, Caroline Bean Uí Dhálaigh agus Elaine Ní Sheoigh i Mí Dheireadh Fómhair 2013. 

Bhí Elaine Seoigh, Sarah Ní Dhiollúin, Karyna Ní Chorcaire agus Maeve Ní Dhuinnín pairteach san athbhreithniú seo.
Curtha os comhair an Bhórd Bainistíochta i Mí na Feabhra 2017.
Curtha os comhair na tuismitheoirí i Mí na Feabhra 2017.

Faofa ag an mBórd Bainistíochta








Dáta:   

i Ár bPolasaí Gaeilge: Gaelscoileanna Teo

